
Met olema ja emmä met ole
Meän kokemukset toistavat sen mitä on useasti väitetty ettei ole 
mithään uutta aurinkon alla. Kaikki tärkeä on jo sanottu mon-
heen kerthaan. Eihään rakhaus eli pahhuus saata aikojen mith-
aan perustassa muuttua? Mitä met saatama tehhä on ette kirjottaa 
omila sanoila ja luoa omia kuvia siittä mitä on jo kerrottu tu-
hansia kertoja. Eiköhän se ole se mitä kuttuthaan taitheeksi, ette 
jokhainen kerta havata eli löytää uuesti sen ette mailma on toela 
ymmyräinen. Joka kerta kun havattee mailman ymmyryyen on 
tosi ja aito yksityinen jälki mitä sitä jättää perässään. Mutta ero 
lainassa ja aiossa havattemisessa on tietysti kohta näkymätön. 
Postmudernisti väittää ette pittää keksiä ja jopa löytää rathaan 
uuesti, ja ei net usko ette on olemassa aitoa orkinaalia kek-
sinön kauempana. Ero on siis ette postmudernisti keksii kopian/
lainan eli havattee sen teknisen konstryksjuunin, kun klassinen 
viishaus pyrkii uuesti löytämhään sen alkuperäsen joka ei ole 
tekninen eli sosiaalinen konstryksjuuni, vain ikunen tieto. 

Omat eli lainatut siivet
Orkinaali eroaa ajatuksen selkeyvessä, niin toivoma kuitek-
ki. Joka lainatuila siivilä maalaa taulua pitäis olla epäselvä ja 
hämärä taulun syrjissä koska sillä on vaikea käsitellä kokonais-
en kuvan tietoja. Se näkkee paljon puita, mutta ei koko mettää, 
eli paljon puita ilman mettää, niinkun välistä sanothaan. Mutta 
piian se ei ole aivan tosi? Lentää mennee monela eri tavala. 
Mulla meni monta vuotta tarkassa lukemisessa ennenkun huo-
masin ette Jean-Paul Sartre vain lensi lainatuila siivilä, vaikka 
se useasti väitti ette tyhjyys on alkuperänen tilane. Vakava toen-
kertoja Sartre sanoi olevan vain pelkkä petturi ja toisti ittensä 
pettäny omassa elämän kuvauksessa.  Sartre väitti ollu olevan 
Don Quijoute, joka aina ala-arvosti hänen kumppania ja ajat-

telijaa Sancho panza, joka rattasti mitättömän aasin päälä, ja 
jolla ei ollu alkuakhaan lainattuja siiviä eikä ees tieny mikkä 
sellaiset siivet saattavat olla.

Met olema vakkuutunheet ette kaikki sanaparret, sanonat ja 
elämän metafoorit mitä mailman kirjalisuus on luonu on nou-
tanu alkuperänsä kansan tarinoista, sanaparsista ja arkielämän 
sosiaalisista stryktyyristä.

Filosooffit ja kirjailijat on terittänheet ja kehittänheet näitä kan-
san tietoja. Ja niissä ei ole siis orkinaalia, vain kuvauksia siittä 
mitä on jo sanottu. Ei ole kirjailijaa joka on luonu sanaparsia 
käyttämättä kansan perintheitä kuinka kuvauksia ja metafoo-
ria käytethään. “Orkinaalilähteet” on varmasti tuhansia vuosia 
vanhoita ja hyvinkin yksinkertasia, ja niitten pääle on rakenettu 
tuhansia kerroksia. Kansan sanaparret on itte peruskehä luken-
heitten ja “viishaitten” ajatuksille.

Niin on kans Ikaros, Kreikan mytolokian lentävä ihmeelinen 
lintu, jokhaisessa kulttuurissa, mutta eri nimilä, aina hakeutunu 
aurinkhoon ja aina se tullee olemhaan niin ette tämä kummali-
nen lintu vain saattaa lentää omila eli lainatuila siivilä. Lainatut 
siivet on vaksista ja palavat matkan varrela sitä lähemäks au-
rinkoa sitä lentää. Ja siittä tullee kätevä ja yhtäkkiä suuri linkka 
eli putous jos lentää liian lähele valon lähettä. Vain hullunroh-
keat yrittävät sitä eksperimenttiä, kun enemän pölkäävät repsut-
tavat ja flaksaavat omila siivilä, mutta on vaikeuksia nostautua 
maasta.

Ikaroksen kätevä putous kun vaksi sullaa kuvvaa luultavasti 
sammaa kun lintu Fenix joka syntyy tuhasta ja valkeasta. Eihään 
Ikaros koskhaan kuole vaikka se putoaa maahan. Jos putoaama 
met kuolema hengelisesti ette saatama uuesti syntyä, niinkun 


